
19.10.2013թ. 

 

Թանկագին հյուրեր, սիրելի լոռեցիներ: 

Այսօր մենք կազմակերպիչն ու մասնակիցն ենք այն նշանակալից իրադարձության, որի 

մասին խոսվել է տարիներ շարունակ, որի կայացումը բազմաթիվ մարդկանց ցանկությունն 

է եղել: Մենք արժևորում ենք մեր ժողովրդի երախտավոր զավակի՝ քաղաքական նշանավոր 

գործչի  վաստակն ու հիշատակը՝ նրա կիսանդրին բացելով իր ծննդավայրում:  

Քաղաքական- հասարակական ականավոր գործիչ Անտոն Քոչինյանը մեկն էր այն 

հայրենասեր ղեկավարներից, ովքեր, լինելով կոմունիստական հասարակարգի 

ղեկավարման բարձրագույն ատյաններում, խորապես գիտակցում էին իրենց տեղն ու դերը 

հարազատ ժողովրդի և իր ազգի շահերի պաշտպանության դիրքերում: Նրա անվան և 

աշխատանքային գործունեության հետ են կապված Խորհրդային Հայաստանի շուրջ երեք 

տասնամյակների զարգացման քայլերը, կառավարման և ժողովրդական տնտեսության 

բնագավառներում ձեռք բերած հաջողությունները: Միաժամանակ, նա մեկն էր այն 

հազվագյուտ ղեկավարներից, ովքեր բազմիցս վտանգելով իրենց կարիերան ու 

հեղինակությունը կարողանում էին Կրեմլում լուծել այնպիսի հարցեր, որոնք կենսականորեն 

անհրաժեշտ էին հայ ժողովրդի ազգային ինքնությունը, դարավոր մշակույթը պահպանելու և 

ապագայում իր տեսլականներն իրականացնելու համար: 

Խորհրդանշական է, որ հայրենի գյուղում մի քանի օրից կբացվի նաև քաղաքական 

ականավոր գործչի մանկությունից մտերիմ ընկերոջ՝ մեր ժողովրդի կողմից անչափ սիրված  

գուսան Սարգիս Զաքարյանի կիսանդրին: Նրանք միասին հաճախ էին հյուրընկալվում 

ծննդավայրում և այս լեռների ու հովիտների մեջ փնտրում ոչ միայն իրենց մանկության 

ոտնահետքերը, ապրում ոչ միայն անցյալի հուշերով, այլև  կիսվում էին ապագայի մասին 

ունեցած իրենց խոհերով ու երազանքներով: Եվ արդյո՞ք պատահական է, որ հենց այդ 

օրերին է ստեղծվել Գուսան Զաքարյանի սիրված երգերից մեկը, որտեղ երգիչը 

մարգարեությամբ ասում է՝ «Ամեն մի գիշեր ունի լուսաբաց...»: 



Հարգելի բարեկամներ, գուսանի ակնարկած այդ լուսաբացերի մեջ ես կարևորում եմ 

այսօրվա լուսաբացը՝ իր ազատությունն ու անկախությունը նվաճած, հայրենիքի 

պաշտպանության մարտերում հաղթանակած մեր սերնդի այս  անամպ լուսաբացը, որի 

գալուստին երազել և եկող սերունդներին հայրենասիրական գործունեությամբ օրինակ է 

ծառայել մեր մեծ համերկրացին՝ Անտոն Քոչինյանը: 

Մեկ անգամ ևս կարևորելով այս իրադարձությունը, միմյանց ասենք՝ Շնորհավո՛ր:      


